
“Muzıka hám kórkem óner Xabarshısı” №4, 2024 

JAMIL CHARSHEMOVTÍŃ “POPURRI” SHÍǴARMASÍNÍŃ 

ÓZGESHELIGI 

Kamalova G. 

Ózbekstan mámleketlik konservatoriyası Nókis filialı 

 

Annotaciya: Bul maqalada qaraqalpaq jas kompozitorı Jamil 

Charshemovtıń dóretiwshiligi haqqında bolıp, maqalada onıń dóretpelerinde 

qaraqalpaq milliy muzıkalarına bolǵan itibarı hám onı qanday sheberlik penen óz 

shıǵarmalarında paydalanıwı haqqında sóz etiledi. Maqala dawamında 

kompozitordıń qaraqalpaq temalarına dóretilgen «Popurri» atlı shıǵarması talqılap 

ótiledi. 

Gilt sózleri: kompozitor, fortepiano, kamer, vokal, popurri. 

Аннотаcия: Это статья о творчестве молодого Каракалпакского 

композитора Жамиля Чаршемова, в статье рассказывается о его внимании к 

Каракалпакской национальной музыке и о том, как он умело исползует ее в 

своих произведениях. В ходе статьи будет проанализировано произведение 

композитора под названием «Попурри», основанное на каракалпакских 

темах. 

Ключевые слова: композитор, фортепиано, камер, вокал, “Попурри”. 

Annotation: This article is about the work of the young Karakalpak 

composer Jamil Hashimov, the article tells about his attention to the Karakalpak 

national music and how he skillfully uses it in his works. In the course of the 

article, the composer's work entitled "Medley", based on Karakalpak themes, will 

be analyzed. 

Keywords: composer, piano, camera, vocal, «Medley». 

 

Kirisiw: Kompozitorlıq kásibin tańlaǵan insannıń turmıs jolı salmaqlı 

keshedi. Tek oǵada kúshli, ǵayratlı, tınbay óz maqsetine erisiwge umtılıp atırǵan 

adam ǵana turmıslıq tosqınlıqlardı jeńe aladı. Jamil Charshemov naǵız usınday, 

onıń turmısı kórkem ónerge ayanbay xızmet etiw, uqıbın kóteriw, 

dóretiwshiliginde ayrıqsha tema hám obrazlardı izlewge arnalǵan. Hárbir haqıyqıy 

dóretiwshiniń ózligi, óziniń individuallıǵı menen mudamı qızıq. 

Jamil Charshemov Ózbekstan kompozitorları hám bastakorları awqamı 

aǵzası, Xalıqaralıq hám Respublikalıq kórik tańlawları laureatı, házirgi zaman 

Qaraqalpaq kompozitorlıq jónelisiniń iri wákilleriniń birine aylanıp, ómirinde 

dóretiwshilik hám pedagogikalıq iskerligi bir-birin baylanıstırıp, onıń kelbeti 

haqqında oy-pikirimiz payda bolıp kelmekte. 

Tiykarǵı bólim: Kompozitordıń shıǵarmalarına itibar awdarsaq, onıń 

fortepiano ushın dóretilgen “Popurri” shıǵarması 2011-jılı Nalısh”, “Qızlar qosıǵı” 

hám “Háwjar” qaraqalpaq xalıq qosıqlarınıń temaları tiykarında jazılıp, 

dóretiwshiniń eń ájayıp shıǵarmalarınıń biri bolıp esaplanadı. Bul shıǵarma rondo 

formasında, 5/8 ólsheminde, Allegro tempinde, A+B+A1+C+A2 sxeması 

tiykarında dóretilgen. “Popurri” shıǵarmasında tiykarınan qaraqalpaq xalıq 

namalarına tán bolǵan frigiy ladı, sekunda, kvarta, kvinta intervalları keń 

qollanılǵan. Ol segiz taktli akkordlı kirisiw menen baslanadı. Birinshi refren a-moll 

tonallıǵında qaraqalpaq xalıq qosıǵı “Nalısh” naması menen beriledi. Xalıq 

namasın fortepiano fakturasına sáykeslendiriw ushın namanıń teması tiykarǵı 

kórinisinen ózgertiledi, sebebi refren ápiwayı úsh bólimli formada jazıladı. 

Temanıń birinshi kórinisinde nama ápiwayı bir dawıslı túrde, al fakturası bolsa 

skerco sıyaqlı bolıp berilgen. 

Mısal №1 

 
Еkinshi kórinisinde tema oktava kóterilip, melodiya kvarta-kvinta 

dúzilisinde duwtar saz ásbabında atqarılǵan eki dawıslı bolıp berilgen. Mısal №2 

Еkinshi kórinisten keyin “Nalısh” qosıǵınıń háwiji atqarıladı hám onda 

faktura akkordlı bolıp ózgeredi. Soń birinshi kórinis teması eki dawıslı túrde 

berilip, nama rawajlanıp birinshi epizodqa ótedi.  

Mısal №3 

 
Epizod fis-moll tonallıǵında, 4/4 ólsheminde, Andante tempinde beriledi. 

Epizodta qaraqalpaq xalıq qosıǵı “Qızlar qosıǵı” teması qollanıladı. Dáslep jay 

hárekette, lirikalıq kóriniste, arpedjiolı akkord fakturasında altı taktlı tema 

atqarıladı, soń a-moll tonallıǵına ótiw ushın arada baylanıstırıwshı eki taktli 

oktavalı háreket beriledi. a-moll tonallıǵında epizod akkordlı faktura menen dáslep 

úsh takt on altılıq sozımlıqları menen, soń otız ekilik sozımlıqlar menen rawajlanıp 

jáne de baylanıstırıwshı eki takt arqalı ortańǵı refrenge ótiledi. 

Mısal №4 

 
Refren allegro tempinde altı taktli kirisiw menen baslanadı. Refren a-moll 

tonallıǵında dawam etip, tiykarınan birinshi refrendegi faktura saqlanıp hám de 

qısqartırılǵan dáwir formasında beriledi.  

Ekinshi epizod qaraqalpaq xalıq qosıǵı “Xáwjar” teması tiykarında, d-moll 

tonallıǵında, andante tempinde, 4/4 ólsheminde jazılǵan.  

Mısal №5 

Epizod úsh taktli kirisiw menen baslanadı. Epizodtıń fakturası pedal menen 

arpedjio fakturasında, tema úshinshi oktavada “piano” dinamikası arqalı 

tınıshlandırıwshı keypiyatta beriledi. Úsh taktten soń pedal alınıp tek arpedjiolı 

fakturada dawam etedi. Xalıq temasın anıq kórsetip beriw ushın avtor ólshemlerdi 

ózgertedi. Bir takt 2/4 ólsheminen soń 4/4 ólshemine ótedi, tema birinshi oktavada, 

“pianissimo” dinamikasında akkordlı faktura túrinde beriledi. Еki taktten soń 

dinamika kúsheyip “forte”ge alıp keledi. On qolda tema akkordlı túrde berilip, 

shep qolda jayılǵan arpedjio fakturası menen súwretlenedi. Aqırǵı refrenniń 

aldında saltanatlı xarakterde akkordlı baylanıstırıwshı dáwir atqarıladı.  

Mısal №6  

 
 

Onda kontrastlı dinamika arqalı akkordlar registr almasıwı menen 

rawajlanadı. Akkordlar dáslep shereklik keyin segizlik, on altılıq sozımlıqları 

arqalı tempti tezlestirip final refrenine alıp keledi.  

Refren birinshi refrenniń formasın, ólshemin, tempin, fakturasın saqlap 

qaladı. Birinshi refrennen ózgesheligi akkordlar arqalı rawajlanıwın seziwge 

boladı. Bul jerde akkordlar qaraqalpaq xalıq nama-qosıqlarına xarakterli bolǵan 

kvarta arqalı dúzilgen akkordlar menen bayıtıladı.  

Mısal №7  

 

 
 

Shıǵarmanıń finalı bastaǵı kirisiw menen hesh qanday ózgerissiz 

tákirirlanıp, tek ǵana eń sońǵı takt aldı saltanatlı akkord penen juwmaqlanadı.  

Juwmaq: Juwmaqlap aytqanda, Jamil Charshemovtıń tek bul shıǵarmasında 

emes, basqa kóplegen shıǵarmalarında qaraqalpaq xalıq namalarınan 

paydalanılǵanlıǵınıń gúwası bolamız. Qaraqalpaq xalıq muzıkası tema tárepten kóp 

qırlıǵı, janrlarǵa baylıǵı hám tutqan ornınıń hár túrliligi menen ajıralıp turadı. 

Xalıq namalarınan orınlı paydalanıw da kompozitorlardan úlken sheberlikti talap 

etedi. Álbette bunday shıǵarmalardıń dóretiliwi keleshek jaslardıń ele de óz 

milletine, xalıq muzıkasına degen muhabbat ruwxında kamalǵa keliwine túrtki 

boladı. 

